ՀԻՄՆԱՎՈՐՈՒՄ
«Տրանսպորտային միջոցները խոտանված համարելու և տրանսպորտային միջոցների սեփականության իրավունքի պետական գրանցման և պետական հաշվառման (վերահաշվառման) համակարգչային շտեմարանից հանելու մասին» ՀՀ կառավարության որոշման ընդունման 
1. Անհրաժեշտությունը   

Նախագծի ընդունման անհրաժեշտությունը պայմանավորված է չշահագործվող (առանց համապատասխան փաստաթղթավորման օտարված և/կամ/ ըստ էության փաստացի գոյություն չունեցող) տրանսպորտային միջոցների՝ Ճանապարհային ոստիկանության էլեկտրոնային ռեգիստրում գրանցումը կասեցնելու և դրանց սեփականատերերի նկատմամբ ԱՊՊԱ պայմանագիր չունենալու համար վարչական պատասխանատվություն չկիրառելու, ինչպես նաև գույքահարկի գծով պարտավորություններ չհաշվարկելու հանգամանքով:
2. Ընթացիկ իրավիճակը և խնդիրները 

«Ավտոտրանսպորտային միջոցների օգտագործումից բխող պատասխանատվության պարտադիր ապահովագրության մասին» ՀՀ օրենքի համաձայն, բոլոր հաշվառված տրանսպորտային միջոցների սեփականատերերը պարտավոր են ունենալ գործող ԱՊՊԱ պայմանագիր, իսկ չունենալու դեպքում, Վարչական իրավախախտումների վերաբերյալ Հայաստանի Հանրապետության օրենսգրքի 129.2-րդ հոդվածի 1-ին մասի համաձայն, ենթակա են վարչական պատասխանատվության:
Բացի այդ, «Գույքահարկի մասին» ՀՀ օրենքի համաձայն, այդ տրանսպորտային միջոցների համար առաջանում է գույքահարկի գծով պարտավորություններ:

Արդյունքում, քաղաքացիները հայտնվում են փաստացի գոյություն չունեցող կամ մեկ այլ անձի տիրապետման տակ գտնվող և չօգտագործվող գույքի համար ԱՊՊԱ պայմանագիր չունենալու համար վարչական պատասխանատվության ենթարկվելու և գույքահարկ վճարելու իրավիճակում՝ չունենալով դրանից օրինական եղանակով ազատվելու որևէ օբյեկտիվ հնարավորություն:
Մասնավորապես, խոսքը գնում է մոտ 31.000 տրանսպորտային միջոցների մասին, որոնցից 10.196-ը՝ «ՎԱԶ», 4.782-ը՝ «ԳԱԶ», 4.160-ը՝ «Մոսկվիչ», 1.478-ը՝ «ԶԱԶ», 1.084-ը՝ «ԵրԱԶ», 857-ը՝ «ՌԱՖ» մակնիշների խորհրդային տարիներին արտադրված տրանսպորտային միջոցներ են:

3. Կարգավորման նպատակը և բնույթը
Նշված խնդիրներին լուծում տալու համար մշակվել է «Տրանսպորտային միջոցները խոտանված համարելու և տրանսպորտային միջոցների սեփականության իրավունքի պետական գրանցման և պետական հաշվառման (վերահաշվառման) համակարգչային շտեմարանից հանելու մասին» ՀՀ կառավարության որոշման նախագիծը, որով նախատեսվում է 2010 թվականի դեկտեմբերի 30-ի դրությամբ խոտանված համարել և Ճանապարհային ոստիկանության էլեկտրոնային ռեգիստրի գործող հատվածից հանել այն տրանսպորտային միջոցները, որոնց համար երբևէ չի կնքվել ավտոտրանսպորտային միջոցների օգտագործումից բխող պատասխանատվության պարտադիր ապահովագրության պայմանագիր, և այդ տրանսպորտային միջոցով կատարված` Վարչական իրավախախտումների վերաբերյալ Հայաստանի Հանրապետության օրենսգրքի 129.2-րդ հոդվածի 1-ին մասով նախատեսված իրավախախտումից բացի որևէ այլ իրավախախտման դեպք 2011 թվականի հունվարի 1-ից հետո չի արձանագրվել:
4. Նախագծի մշակման գործընթացում ներգրավված ինստիտուտները և անձինք
Նախագիծը նախապատրաստվել է Ճանապարհային ոստիկանության կողմից:

5. Ակնկալվող արդյունքը
Որոշման նախագծի ընդունմամբ փաստացի գոյություն չունեցող կամ մեկ այլ անձի տիրապետման տակ գտնվող և չօգտագործվող տրանսպորտային միջոցների սեփականատերերը կազատվեն «Ավտոտրանսպորտային միջոցների օգտագործումից բխող պատասխանատվության պարտադիր ապահովագրության մասին» ՀՀ օրենքով նախատեսված ԱՊՊԱ պայմանագիր կնքելու և «Գույքահարկի մասին» ՀՀ օրենքով նախատեսված գույքահարկ վճարելու պարտավորությունից:

ՀՀ ՈՍՏԻԿԱՆՈՒԹՅՈՒՆ
